
ACHT DO LEASÚ AGUS DO LEATHNÚ NA nACHTANNA 
TALAMH-CHEANNAIGH.

[26 Deireadh Fómhair 2005]

ACHTAÍTEAR AG AN OIREACHTAS MAR A LEANAS:

1.—(1) San Acht seo, ach amháin mar a n-éilíonn an comhthéacs a 
mhalairt—

ciallaíonn “Roinn” an Roinn Talmhaíochta agus Bia;

ciallaíonn “blianacht talamhcheannaigh” blianacht mhíntírithe talún nó 
blianacht cheannaigh;

tá le “blianacht mhíntírithe talún” an bhrí chéanna atá leis san Acht Talún, 
1984;

ciallaíonn “Aire” an tAire Talmhaíochta agus Bia;

tá le “blianacht cheannaigh” an bhrí chéanna atá leis san Acht Talún, 
1984;

tá le “clár” an bhrí chéanna atá leis san Acht um Chlárú Teidil, 1964;

folaíonn “úinéir cláraithe” duine atá i dteideal a chláraithe nó a cláraithe 
mar úinéir na maoine;

tá le “Cláraitheoir” an bhrí chéanna atá leis san Acht um Chlárú Teidil, 
1964.

(2) San Acht seo, ach amháin mar a n-éilíonn an comhthéacs a 
mhalairt, aon tagairt d’alt is tagairt í d’alt den Acht seo agus aon tagairt 
d’fho-alt nó do mhír is tagairt í d’fho-alt nó do mhír den fhoráil ina bhfuil 
an tagairt.

2.—(1) Aon talamh atá faoi réir blianachta talamhcheannaigh ar méid 
nach mó ná €200 an 13 Iúil 2004 an tsuim is iníoctha ina leith in aghaidh 
na bliana beidh sé arna urscaoileadh ón mblianacht (lena n-áirítear 
riaráistí íocaíochtaí blianachta gan íoc) le héifeacht ón lá a thiocfaidh an 
t-alt seo i ngníomh.

Léiriú.

Blianachtaí 
talamhcheannaigh a 
urscaoileadh.

(2) Ar iarratas ón úinéir cláraithe nó ó cibé duine eile ar 
dealraitheach don Chláraitheoir leas maith leordhóthanach a bheith aige 
nó aici sa talamh lena mbaineann, cuirfidh an Cláraitheoir taifead dá réir 
sin sa chlár.

3.—(1) Aon duine atá i seilbh talún atá faoi réir blianachta 
talamhcheannaigh nach bhfuil feidhm ag forálacha alt 2 maidir léi 
féadfaidh sé nó sí, mura bhfuil aon riaráistí den bhlianacht sin gan íoc, 
iarratas a dhéanamh chun an bhlianacht lena mbaineann a fhuascailt 
le híocaíocht amháin de mhéid atá comhionann le 75 faoin gcéad de 
phraghas fuascailte na blianachta sin, de bhun scéime arna déanamh faoin 
alt seo.

(2) Is san fhoirm fhorordaithe a dhéanfar iarratas dá dtagraítear i 
bhfo-alt (1).

(3) Féadfaidh an tAire, le rialacháin—

 (a) le toiliú an Aire Airgeadais, scéim a bhunú lena ndéanfar 
socrú chun blianachtaí talamhcheannaigh a fhuascailt de réir 
fhorálacha fho-alt (1), is scéim a bhféadfaidh coinníollacha 
áirithe i ndáil leis na blianachtaí sin a fhuascailt a bheith inti, 
lena n-áirítear an t-am agus an dáta faoina mbeidh iarratais le 
bheith faighte ag an Aire agus an t-am agus an dáta is déanaí a 
mbeidh íoc an mhéid fuascailte le hurscaoileadh aige agus air 
nó rompu,

 (b) foirm a fhorordú a bheidh le comhlánú ag duine a bheidh ag 
iarraidh blianacht talamhcheannaigh a fhuascailt de bhun an 
ailt seo.

4.—I gcás suim airgid a bheith dlite den Roinn do dhuine a bhfuil leas 
aige nó aici i dtalamh atá faoi réir blianachta talamhcheannaigh, féadfaidh 
an Roinn aon riaráistí íocaíochtaí a bheidh gan íoc i leith na blianachta 
talamhcheannaigh a fhritháireamh in aghaidh cibé suim airgid ab iníoctha 
thairis sin ag an Roinn leis an duine lena mbaineann.

5.—(1) I gcás talamh a bheith faoi réir blianachta talamhcheannaigh, 
diúltóidh an Cláraitheoir déileáil a chlárú is idirbheart lena mbaineann an 
t-alt seo mura dtabharfar don Chláraitheoir deimhniú arna eisiúint ag an 
Aire á dheimhniú go ndearnadh na híocaíochtaí blianachta go léir i leith 
na talún lena mbaineann a íoc suas go dtí dáta an deimhnithe, agus is 
dáta nach luaithe ná 4 mhí roimh dháta na hionstraime lena ndéanfar an 
t-idirbheart dáta an deimhnithe sin.

(2) Aon idirbheart lena mbaineann an t-alt seo is idirbheart é a 
bhaineann le leas i dtalamh, is idirbheart arb éard é, i dtuairim an 
Chláraitheora—

 (a) aistriú ar dhíol,

 (b) aistriú saorálach,

 (c) tarchur ar bhás,

 (d) iarratas ar úinéireacht a chlárú faoi alt 49 den Acht um Chlárú 
Teidil, 1964, nó

 (e) léas,

Praghas ceannaigh a 
fhuascailt.

Íocaíochtaí a 
fhritháireamh.

Deimhniú a thabhairt 
ar aird i gcás aistrithe.

 A.2

maidir leis an talamh lena mbaineann.

(3) Ní bheidh feidhm ag fo-alt (1) maidir le hidirbheart nach 
mbaineann ach le nascthionóntacht idir céilí a chruthú i leith árais 
teaghlaigh i gcás go raibh an teach ar úinéireacht, díreach roimh an 
idirbheart sin, ag ceachtar de na céilí nó ag an mbeirt chéilí ar shlí seachas 
mar nascthionóntaí.

6.—Leasaítear alt 28 den Acht Talmhan, 1933 tríd an méid seo a 
leanas a chur isteach i ndiaidh fho-alt (4):

“(4A) Maidir le barántas a eiseofar faoin alt seo, measfar, 
chun críoch astaithe fiach, imeachtaí gairnisí nó ceaptha glacadóra 
le haghaidh forghníomhú i gcothromas, gur breithiúnas é ó chúirt 
dlínse inniúla chun an tsuim a bheidh sonraithe sa bharántas sin a 
íoc.”.

7.—Leasaítear alt 30 den Acht Talún, 1950—

 (a) i bhfo-alt (7), tríd an mír seo a leanas a chur isteach i ndiaidh 
mhír (d):

 “(da) iomlán na maoine, nó cuid den mhaoin, is ábhar don 
scéim a aistriú ar iarraidh ó na hiontaobhaithe,”,

  agus

 (b) i bhfo-alt (15), trí “faoi mhír (da) nó” a chur isteach i ndiaidh 
“údarás a tugadh”.

8.—(1) Féadfaidh an tAire, aon tráth, fógra a fhoilsiú san Iris 
Oifigiúil i dtaobh ordú dílseacháin a dhéanamh ina ndéanfar aon 
ghabháltas nó cuid de ghabháltas a luadh, nó a d’fhéadfaí faoi Chuid III 
den Acht Talmhan, 1931 a lua, i liosta de ghabháltais ceantar cúng nó i 
liosta de ghabháltais talún neamhthionóntaithe a dhílsiú don duine a 
bheidh ainmnithe san ordú sin faoi réir na blianachta ceannaigh agus ar na 
téarmaí agus na coinníollacha a bheidh luaite san ordú sin.

(2) Déanfar cóip d’ordú dílseacháin a sheirbheáil leis an bpost 
réamhíoctha cláraithe ar gach duine a bheidh ainmnithe san ordú sin nó ar 
a aturnae nó a haturnae.

(3) Measfar, i dtaobh gach duine a bheidh ainmnithe, in ordú 
dílseacháin a dhéanfar faoin alt seo, mar thionónta ar ghabháltas nó ar 
chuid de ghabháltas a dhílseofar leis an ordú sin, go ndearna sé nó sí, 
ar dháta an ordaithe dílseacháin sin, conradh ceannaigh maidir leis an 
mblianacht cheannaigh agus ar na téarmaí agus na coinníollacha a bheidh 
luaite san ordú dílseacháin sin.

(4) Déanfaidh an tAire, maidir le gach ordú dílseacháin a dhéanfar 
faoin alt seo, deis a thabhairt do gach páirtí lena mbaineann ar agóidí a 
dhéanamh i gcoinne an ordaithe sin agus déanfaidh an tAire gach agóid 
den sórt sin a bheidh déanta go cuí a bhreithniú agus breith a thabhairt 
uirthi agus beidh ann ceart achomhairc chun Uachtarán na hArd-Chúirte 
i gcoinne gach breithe ón Aire ar aon agóid den sórt sin agus is breith 
chríochnaitheach breith Uachtarán na hArd-Chúirte ar aon achomharc den 
sórt sin, ach amháin go bhféadfar achomharc a dhéanamh chun na Cúirte 
Uachtaraí, mar gheall ar cheisteanna dlí amháin, i gcoinne na breithe sin ó 
Uachtarán na hArd-Chúirte.

Leasú ar alt 28 den 
Acht Talmhan, 1933.

Leasú ar alt 30 den 
Acht Talún, 1950.

Orduithe dílseacháin i 
leith gabháltas.

(5) San alt seo, folaíonn “Uachtarán na hArd-Chúirte” 
gnáthbhreitheamh den Ard-Chúirt a bheidh sannta ag an Uachtarán sin 
chun an dlínse a bhí dílsithe tráth d’oifig an Choimisinéara Breithiúnais 
agus don Bhinse Achomhairc a fheidhmiú.

9.—Leasaítear alt 3 den Acht Talmhan, 1933 tríd an méid seo a leanas 
a chur in ionad fho-alt (1):

“(1) Féadfaidh an tAire, tar éis dul i gcomhairle leis an 
mbreitheamh den Ard-Chúirt a bheidh ag feidhmiú dhlínse an 
Choimisinéara Breithiúnais agus le hUachtarán Dhlí-Chumann na 
hÉireann, rialacha a dhéanamh chun forálacha (seachas na forálacha 
i dtaobh airgeadais talamhcheannaigh) na nAchtanna Talamh-
Cheannaigh, lena n-áirítear an tAcht seo (ach amháin Cuid II de), 
a chur in éifeacht agus, san Acht seo, ciallaíonn “orduithe” orduithe 
leis na rialacha sin.”.

10.—(1) Maidir le hoibleagáid duine—

 (a) méid is lú ná €6.35 i gcás íocaíochta a bhí le híoc an 1 Samhain 
1989 nó dá éis, nó

 (b) méid is lú ná €12.70 i gcás íocaíochta a bhí le híoc an 1 
Bealtaine 1993 nó dá éis,

a íoc le Coimisiún na Talún i leith íocaíochta lena mbaineann an t-alt seo, 
tá an oibleagáid sin arna hurscaoileadh.

(2) Baineann an t-alt seo le híocaíochtaí ina leith seo a leanas—

 (a) blianacht cheannaigh,

 (b) blianacht mhíntírithe talún, nó

 (c) aon íocaíocht bhliantúil nó leathbhliantúil eile is iníoctha le 
Coimisiún na Talún.

11.—(1) Más rud é—

 (a) go ndearna duine, an 1 Nollaig 1992 nó roimhe, riaráistí 
íocaíochtaí blianachta, más ann, a bhí dlite i leith blianachta 
talamhcheannaigh a urscaoileadh, agus

 (b) go ndearnadh, tar éis an 18 Márta 1993 agus roimh an 1 
Meitheamh 1993, méid a íoc nár lú ná leath an mhéid ba ghá 
chun an bhlianacht talamhcheannaigh a fhuascailt ar dháta 
ríofa na fuascailte,

measfar an bhlianacht talamhcheannaigh a bheith arna hurscaoileadh le 
héifeacht ó dháta na híocaíochta sin.

(2) Tá feidhm ag fo-alt (1) freisin i gcás ina ndearnadh cinneadh de 
chineál dá dtagraítear in alt 6 den Acht Talún, 1984 faoin alt sin.

(3) Tá éifeacht leis an alt seo d’ainneoin fhorálacha alt 12 den Acht 
Talún, 1950.

(4) San alt seo, ciallaíonn “dáta ríofa na fuascailte”—

Leasú ar alt 3(1) den 
Acht Talmhan, 1933.

Díscríobh in imthosca 
áirithe.

Praghas fuascailte a 
urscaoileadh.

 (a) an 1 Bealtaine 1993, i gcás blianachta talamhcheannaigh i gcás 
go raibh íocaíocht cheannaigh na blianachta iníoctha an 1 
Bealtaine gach bliain, nó

 (b) an 1 Meitheamh 1993, i gcás blianachta talamhcheannaigh i 
gcás go raibh íocaíocht cheannaigh na blianachta iníoctha an 1 
Meitheamh gach bliain.

12.—Aisghairtear na forálacha seo a leanas—

 (a) alt 3(2) agus alt 3(4) den Acht Talmhan, 1927,

 (b) alt 28 den Acht Talmhan, 1931,

 (c) alt 6 den Acht Talún, 1946, agus

 (d) alt 12 agus alt 45 den Acht Talún, 1965.

13.—(1) Féadfar an tAcht Talún, 2005 a ghairm den Acht seo.

(2) Forléireofar an tAcht seo mar aon ní amháin leis na hAchtanna 
Talamh-Cheannaigh agus féadfar é a lua i dteannta na nAchtanna sin.

(3) Tiocfaidh an tAcht seo i ngníomh cibé lá nó laethanta a 
cheapfaidh an tAire le hordú nó le horduithe i gcoitinne nó faoi threoir 
aon chríche nó forála áirithe, agus féadfar laethanta éagsúla a cheapadh 
amhlaidh chun críoch éagsúil agus le haghaidh forálacha éagsúla.

Aisghairmeacha.

Gearrtheideal, 
forléiriú, comhlua 
agus tosach feidhme.

 A.11

